СУВ РЕСУРСЛАРИДАН ОҚИЛОНА ВА САМАРАЛИ ФОЙДАЛАНИШ ҲАР БИРИМИЗНИНГ БУРЧИМИЗДИР

Биз – Янги Ўзбекистон фуқаролари тарихнинг янада масъулиятли ва ҳал қилувчи палласида турибмиз. 
Янгиланган Конституция қабул қилиниши билан Учинчи Ренессанс учун ҳуқуқий пойдевор яратилди. 
Мамлакат тараққиётида мутлақо янги давр бошланди. 
Янги таҳрирдаги Конституцияни сўзсиз ва тўлиқ амалга ошириш савобли касб эгалари бўлган сув хўжалиги ходимларининг ҳам биринчи навбатдаги устувор вазифасидир.
Янгиланган Конституциянинг биринчи моддасида Ўзбекистон – суверен, демократик, ҳуқуқий, ижтимоий ва дунёвий давлат деб, қатъий белгилаб қўйилгани тарихий аҳамиятга эга. Халқнинг хоҳиш-иродаси билан Асосий қонунда муҳрланган бу принциплар – мамлакатнинг тараққиёт йўли ва тақдирини, унинг келажагини белгилаб берган ушбу “бешта устун” ҳеч қачон ўзгартирилмайди.
Янгиланган Конституцияда давлатнинг ижтимоий мажбуриятлари 3 баробар кўпайтирилди. Эндиликда нуронийлар, ёлғиз кексалар, ногиронлиги бўлган инсонлар, алоҳида эътиборга муҳтож аҳоли қатламига ижтимоий хизматлар кўлами янада кенгайтирилади. Иш ҳақи, пенсия, нафақа ва стипендиялар миқдори мунтазам ошириб борилади. 
Аҳолига муносиб турмуш шароитларини яратиш учун, энг аввало, иқтисодий ўсишни таъминлаш зарур. Бундан буён ҳам хусусий секторни қўллаб-қувватлаш, солиқ маъмурчилигини янада соддалаштириш, давлатнинг иқтисодиётдаги иштирокини камайтириш борасидаги ишлар жадал давом эттирилади. Айниқса, қишлоқ ва сув хўжалиги, саноат, энергетика, транспорт, қурилиш соҳаларига катта-катта инвестициялар жалб қилинади.
Конституциямизнинг 68-моддасида ер, ер ости бойликлари, сув, ўсимлик ва ҳайвонот дунёси ҳамда бошқа табиий ресурслар умуммиллий бойлик, улардан оқилона фойдаланиш зарур ва улар давлат муҳофазасида эканлиги белгиланган. Шундай экан, сув ресурсларидан оқилона ва самарали фойдаланиш ҳар биримизнинг бурчимиздир.

